Iago – Sut i fyw

Iago Pennod 4 adnodau 13-17     
Ymffrostio am yfory.

Wyt ti’n cofio bob amser mai Duw sy’n trefnu dy fywyd?   Neu wyt ti’n dueddol o anghofio?
Ydy hi’n bosib dy fod yn brysur yn trefnu dy ddyfodol gan adael Duw allan o’r pictiwr yn gyfangwbl?  Beth mae adnod 13 yn dweud?  
“Awn i’r fan a’r fan .... aros yno am flwyddyn, sefydlu busnes ..... a gwneud arian.” (adn 13)
Beth sy’n cael ei ddweud yma? “Awn (  sefydlu (  a gwneud.”  Wyt ti’n cofio beth ddigwyddodd yn stori’r ffermwr cyfoethog (Luc 12:13-21).  Chwalwyd ei holl gynlluniau.  Doedd e ddim yn rhoi lle i Dduw o gwbl yn ei gynlluniau?  Ai cyfoeth oedd gwendid y ffermwr neu ei fod yn cynllunio ei ddyfodol gan feddwl mai fe yn unig oedd yn y canol?  
Wyt ti wedi gweld tarth?  Does dim byd sy’n harddach nag e ond bydd yn diflannu yr un mor sydyn ag y daeth.  Mae Iago’n dweud mai rhywbeth tebyg i hynny yw dy fywyd – er ei fod yn hardd am gyfnod bydd yn diflannu mor sydyn ag y daeth.  Mae bywyd yn ansicr iawn heb Dduw.  Dylet bwyso’n gyfangwbl ar ei allu e.  Fe yw’r Arglwydd ar fywyd, amser, y greadigaeth a byd hanes.

Sut ddylet ti felly fod yn cynllunio ar gyfer dy ddyfodol?  Bydd rhai pobl yn rhoi DV (Deo Volente * os ydy Duw’n fodlon) ar ddiwedd nodyn i ddangos mai Duw sy’n trefnu yn y pendraw.  Beth mae adn 15 yn ei ddweud?  
“Os Duw a’i _______  , cawn ni wneud hyn a’r llall.”

Beth oedd Paul yn dweud wrth drefnu ei deithiau?  (Actau 18:21).  Pwy oedd e’n cynnwys yn y pictiwr wrth ddweud hynny? Ydy Duw yn rhan o’r pictiwr i ti?  
Pam ei bod hi’n beth drwg i ti frolio dy fod ti’n mynd i wneud pethau mawr? (adn 16)  Pwy yw’ r ffocws i bob brolio, dyn neu Dduw?  
Beth mae pechu yn ei feddwl? Beth mae adnod 17 yn dweud yw ystyr y gair,

  “gwybod beth ydy’r peth iawn i’w wneud ac eto ______  yn ei wneud.”

h.y. dewis peidio â gwneud rhywbeth pan fyddwn ni’n gwybod mai dyna’r peth iawn i’w wneud.

Wyt ti’n gwybod fod Duw wedi dweud wrthot ti am wneud rhywbeth heddiw, a dwyt ti ddim am ei wneud e?  Meddylia!  Mae gen ti sialens bersonol yma i wneud yr hyn wyt ti’n gredu!

Gweddi:   Arglwydd wrth i ni fynd o gwmpas ein pethau heddiw helpa ni i gofio’r geiriau “Os Duw a’i myn.”  Helpa ni i gofio mai oddi wrthot ti mae’n bywyd ni’n dod, ac na allwn ni frolio am yfory.  Helpa ni i wneud hyn a dwyn clod i dy enw di.   Amen 

